
        
            
                
            
        

    
	ПРЭЭМ ЧАНД

	ХУУЛИЙН ШИРЭЭНД ТӨРИЙН ЗҮРХ ОРШДОГ
 

	“УЛСЫН ХЭВЛЭЛИЙН ХЭРЭГ ЭРХЛЭХ ХОРОО” Улаанбаатар хотноо 1968 онд эрхлэн хэвлүүлсэн “НҮДЭН ЗОЛИО (Энэтхэг өгүүллэгийн түүвэр)” номоос 

	Цогт охин тэнгэр сангийн захиалгаар Цагаан бамбарууш хэвлэлийн газарт 2023 онд цахим хэлбэрт хөрвүүлэв.

	Уг номыг “Болор дуран” шалгуураар шүүсэн болно. 
Программтай танилцах бол сурталчилгаа дээр товшиж холбоос руу орно уу.

	ХУУЛИЙН ШИРЭЭНД ТӨРИЙН ЗҮРХ ОРШДОГ

	Жуман Шек, Алгу Чодрий хоёр үй зайгүй найз, тоглож наргих, өгч авалцах дээрээ бол ердөө ч хамаагүй байснаас гадна нэг нь нөгөөдөө эрхий хуруу шигээ итгэнэ. Хэрэв Жуман гадагшаа ямар нэг ажил хэргээр гарах болбол гэр орон, гэргий хүүхэд хамаг л юмаа Алгудаа даалгаж тушаагаад явна. Алгуу гарах болбол Жуманд мөн орхиод явна. Тэдний дунд идэх уухаас өгсүүлээд эргэл мөргөл нь ч гаж зөрөө байсангүй бөгөөд юм бүхэнд л яв цав санаа нийлнэ. Нөхөрлөлийн үндэс уг нь энэ билээ.

	Алгу бүр жаалхан хүүхэд байхаасаа эхлэн Жуманын хамт түүний эцэг Жумрадийгаар ном заалгах гэж шавь орсон цагаасаа тэр хоёрын нөхөрлөл эхэлжээ. Алгу багшаа машид их хүндлэх бөгөөд аяга тавгийг нь арчиж цэвэрлэхээс өгсүүлээд ганс тамхийг нь нэрэх хүртэл хамаг бүгдийг нь хийж өдөрт доргүйдээ л хагас цаг сурах үзэглэхийн сацуугаар шавь орсон багшаа додомдон гүйнэ. Адаглаж багш нь мод толгойноосоо ч салдаггүй байсныг нь хэлэх үү. Алгугийн эцэг баахан хуучны сурталтай хүн байсан учир эрдэм ном гэхээсээ өмнө ихэс дээдсийг элдэвчлэн додомдохыг илүүд үзнэ. Тэр хүүхдээ сурган үглэхдээ «Эрдэм ном гэдгийг чинь үзэглэж шагайснаар сурдаг юм биш. Эрдэмтэн багшийн л ивээл ерөөлөөр болох нь тэр. Багш гэдэг чинь ганцхан харцаараа л юм бүхнийг болгочихно гэж мэд» гэдэг байжээ. Түүгээр ч барахгүй хэрэв Алгу сайн долигоносныхоо үрээр багшийнхаа зөөлөн харцыг эс авч чадвал тэр, «За одоо би яая гэхэв. Энэ муу нохойг сургах гэж байдаг ийдгээрээ зүтгэлээ. Нэгэнт л эрдэм ном хувь заяанд нь бичигдээгүйгээс цааш яаж сурах вэ» гээд сэтгэл амарчих тийм хүн байжээ.

	Харин Жумрадий бол ерөөл буян гээд л байхаасаа өмнө үзүүртэй саваанд нэлээд итгэлтэй хүн байв. Саваа шавхуурын нь хүчээр түүний ганц хүү Жуман хавь ойрдоо нэр хүндтэй хүн болсон гэдэг. Жуманын үйлдсэн өргөдөл заргын өмнөөс үзэг өргөх тийм түшмэл тэрхэн хавьд ердөө ч байсангүй. Орчин тойрны их бага түшмэд болон бошго, цагдаагаас авхуулаад цөм түүний өмнө бөхийн сөгдөж, магтан биширнэ. Хэрэв Алгугийн нэр алдар түүний хөрөнгө чинээгээр олдсон бол Жуман Шек хавь ойрдоо байхгүй эрдэм чадлаараа олж авчээ.

	Жуман Шек нэгэн хөгшин нагац эгчтэй байжээ. Бага зэрэг хогшил хөрөнгөтэй байсан авч түүнийгээ өвлүүлэх хамаатан садан гэх юмгүй байсан учир Жуман Шек цаагуур наагуур нь гүйж байгаад өөрийнхөө нэр дээр болгуулаад авчээ. Голомт сахиулах баталгаа хуудсанд хурууны ор дарагдах хүртэл Жуман Шек түүнийг ихээхэн хүндлэн өргөж эвтэй дүйтэй хөдлөн, зөөлөн амттай болгоноор дайлна. Гэвч баталгаанд дарагдсан хурууны ор, сайх хүндэтгэлийн хурд нэг ёсондоо лац ломбо болоод явчихжээ. Шекийн эхнэр Кариман, гашуун нялуун үгээр хольцоо хийсэн ганц нэгэн хатуу хүтүү гамбир чулуудахаас цааш даац их хэтрэхээ байжээ. Жуман Шек ч гэсэн хатуурч эхлэв. «Хэзээ үхэхээ мэдэхгүй байж бас хэнд ч хэрэггүй алгын чинээ шороогоо худалдах шахам өгснөөс өөр юугаар гийгүүлж гялайлгалаа. Аа мэдэхгүй хөөрхий, харин энэ хар зөнөгийг тэжээсэн хоол ундныхаа үнэ өртгийг бодоод үзвэл бүхэл тосгон ч худалдаад авчих болсон байх» гэдгээс өөр үг эмгэний чихэнд дуулдахаа огтхон ч болилоо.

	Анхандаа эмгэн дуулаагүй юм шиг царай гарган нэлээд хэд хоногийг өнгөрөөлөө. Гэвч сүүлдээ бүр давраад ирэхлээр нь Жуманд гомдол мэдүүлсэн авч Жуман байнгын албыг гүйцэтгэгч гэрийн эзэн авхайн дотоод хэрэгт оролцох нь зохиогүй хэрэг гэж үзээд үл хэрэгсжээ. Бас цааш хэдэн хоногийг арга ядан өнгөрүүлэх болов. Эцэст эмгэн нэгэн өдөр «Хүү минь, бид нар нэг дор амьдрах ер арга алга. Чи зүгээр надад хэдэн мөнгө өгчхөж бай. Би тусдаа амиа аргалж байхыг бодъё» гэж Жуманд аминчилжээ.

	Жуман Шекийн хилэн бадарч эгдүүцсэн дуугаар, 

	— Тийм их мөнгө чинь хаа урсаж байна вэ? гэж ширэв цохив. 

	Эмгэн дөлгөөхнөөр,

	— Үгүй хүү минь, тэр хатсан түлэгдсэн юм чинь надад ердөө хоол болж өгөхгүй юм гэхэд Жуман их л өндөр дуугаар

	— Үхэх гэж байгаад энд ирснийг чинь хүн амьтан мэдэхгүй биш гэжээ. 

	Эмгэний уур хүрч «тавтын чуулгаар» хэргээ шийдвэрлүүлнэ гэж сүрдүүлэв. Сахисан анчин, тосгуул руугаа дөхөж яваа гөрөөсийг хараад баярлахдаа инээд нь хүрдэг шиг Жуманын инээд хүрч

	— Тэг, тэг. Тэр чуулгаа шалавхан дуудаж ирүүлээд шийдээ гаргуулаадах. Ингэж өдөр шөнөгүй үглээ талхины дунд зүдэрч байснаас надад ч гэсэн аштай юу гэжээ.

	«Тавтын чуулгаар» чухам хэний ялалт болох бол гэдэгт Жуманд эргэлзэх юм ердөө ч байсангүй. Яагаад гэвэл, ойр хавийн бүхий л тосгонд Жуман Шекийн ач тусыг бодохгүй гэх, түүний эсрэг дайсан болохыг зүрхлэх тийм хүн нэг ч байгаагүйгээс гадна хэнд ч түүнийг эсэргүүцэж суух тийм чадал байсангүй тул хэн энэ Догшин тэнгэрийн хувилгаантай зарга хэлэлцэх гэж «Тавтын чуулганд» яаж ирэх билээ дээ.

	Тэр өдрөөс хойш эмгэн хэдэн хоногийн турш ойр хавийн тосгоноор таяг тулан гэлдэрч «Тавтын чуулганд» оролцож өгөхийг гуйн царайчилж хүн бүхний өмнө очно. Эрүү өвдөг нийлсэн хөөрхий тэр эмгэнд ингэж хэснэ гэдэг үнэхээр гашуун байсан авч, яая гэхэв, нэгэнт аминд тулсан хэрэг болсон тул юу болдгоо л харахаас өөр ямар ч замгүй байлаа. Ядарсан эмгэнд учирсан түмэн зовлон, урсгасан гашуун нулимсыг үзээгүй хараагүй хүн ойр хавьд үгүй болсон боловч тэд «тэгье, тэгье» гэдэг хуурай үгээр арга саам хийн эмгэнийг өнгөрүүлэхийг хичээнэ. Зарим нэгэн нь цаг төрд буруу өгч хий хоосон хараана. Зарим нь ч эмгэнийг зэмлэж «Та одоо өнөө маргаашгүй төрөл арилжихын хооронд эд хөрөнгөний хойноос хөөцөлдөөд яах вэ дээ. Олдсоныг нь хүртчихээд л бурхандаа залбираад сууж байвал бар аа юм биш үү? Одоо эдлэн хөрөнгийн ямар хэрэг байна?» гэдэг байв. Зарим нэгэн нь ч «Эрүү өвдөг нь нийлж, үс толгой нь хувхайрчихсан байж бас хөрөнгө булааж баяжих гэнэ шүү» гэж доог тохуу хийж инээдэм болгоно. Хөөрхий эмгэний түмэн зовлонг чих тавин сонсож зөөлөн харцаар хандах тийм өрөвчхөн бөгөөд үнэнч сэтгэлтэй хүн даанч хомсхон дайралдана. Энэ мэтээр хавь ойроо шувталж гүйцээд эцсийн бүлэгт ядарсан эмгэн Алгу Чодрийгийнд хүрэлцэн очлоо. 

	Таягаа тулаастай тогтон ядаж уухилж аахилан өгүүлрүүн: 

	— Хүү минь, даан их удах юм биш, «Тавтын чуулган»-д оролцож өгөхгүй юу гэж гуйсанд Алгу:

	— Мянган тосгоны түмэн амьтан байхад бид очоод яах вэ дээ.

	— Зовлон зүдүүрийг минь сонссон амьтан бишгүй л олон боллоо. Чухам тэгээд ирэх эсэх нь тэдний дур юм болохоор би юу гэхэв дээ.

	— За яах вэ, тэгвэл би очих нь ч очъё. Тэгээд харин үг дуугарахгүй шүү дээ.

	— Яагаад тэр билээ, хүү минь?

	— Яагаад ч гэх вэ дээ, эмээ минь. Миний дур шүү дээ. Тэгээд ер нь Жуман миний хэзээний сайн найз. Түүнийгээ би бодох хэрэгтэй шүү дээ.

	— Тэгээд хүү минь, эв түнжин эвдэрнэ гээд эгэл үнэнээс урвах гэж үү? гэж асуув.

	Сэргэг оюуны ариун сан, сохор бишрэлд тоногдвол хүн гэдэг чинь ёстой л нэг голтой болдог. Харин түүнийг хүчтэй санамжийн огцом цохилтоор дэлсэж сэрээгээд орхивол ахин цаашаа дахин юунд ч давагддаггүй. Алгу, эмгэний асуултад ямар ч хариу эс өгөв. «Эв түнжин эвдэрнэ гээд эгэл үнэнээс урвах гэж үү?» гэдэг үг түүний чихэнд янгинав.

	Оройхон болж байлаа. Саглагар том модны доор олон хүн цугларч эхлэв. Жуман Шек зарц шивэгчиндээ хэлж олбог дэвсгэр, тамхи тариа, идэх уух юмыг эртнээс бэлтгүүлчихсэн байлаа. Харин тэр өөрөө найз Алгу Чодрийгийнхээ хамтаар тусгай дэвсгэр дээр зайдуухан суужээ. Чуулганд ирсэн бүхэн түүнд сэмхэн дөхөж амрыг эрнэ. Наран шингэж шувуун чуулга моддын дээгүүр хуран суухад дор нь «Тавтын чуулга» ажлаа эхэлжээ. Тэнд цугларагсдын ихэнх нь зүггүй төрхтэй, хүүхэд голдуухан байлаа. Уригдсан хэрэгтэй хүмүүсээс ердөө л Жуманд өөрсдийнхөө сайн сэтгэлээ илчлэхийг хүсэгчид хүрэлцэн ирсэн байлаа.

	Салхин талаас аргалын утаа баагьж, зарц шивэгчид морилогчдод тамхи тариа залгуулах гэж зай чөлөөгүй гүйлдэнэ. Ноцож байгаа аргал, баагьж байгаа тамхины утааны аль нь өтгөн байгааг хэлэхэд тийм ч амар биш. Сахилгагүй хүүхдүүд түүгээр үүгээр гүйлдэн хэрүүл шуугиан, зодоон, инээдмээр хавь ойрыг шуугиулна. Уул цуглааныг тандаж мэдсэн урилгагүй зочин ноход хүртэл хүй хүйгээрээ бөөгнөрнө.

	Хуралдагсад байр байраа эзлэн суулаа. Нагац эмээ олонд хандаж өгүүлрүүн:

	— Олон түмэн ах дүү нар минь сонсож үз. Би бүхий л хогшил хөрөнгөө нагац хүү Жуманд шилжүүлээд гурван жилийн нүүр үзэж байгааг та нар мэдэж байна. Өнөөдөр болоход надад мөрөнд өлгөх хувцас, ходоодонд хийх хоол олдох нь халаг боллоо. Өнгөрсөн гурван жилийн турш би ямаршуу янзтай ус нулимсаараа хоол унд хийж өдөр шөнийг тэсэж ядан өнгөрөөснийг тоочихын ч хэрэг алга. Одоо миний гарт өр зөөлрүүлэх ооч шөл, эрхтэн халхлах өрмөг даавууны ч эрх алга болжээ. Би гэдэг түмний нүдний өмнө ёстой л сүйд болоод байна. Цагдаа шүүх гээд зарга хийгээд явах чадал тэнхээ ч алга. Гагцхүү та нартаа л зовлон жаргалаа тоочоод юу гэж зааснаар чинь л явахаас өөр арга зам надад алга. Хэрэв надад буруу ташаа юм байгаа бол түүнийг минь хэлээд аль. Аа, Жуманд гэм буруу байгаа бол цааш нааш бөөрөнхийлөлгүйхэн шуудхан түүнд ухуулж хэлээд өг. Та нар маань л юу гэнэ би түүний чинь бурхны зарлиг шиг л дагана.

	Жуманын өөдөөс тэрслэн босох гагцхан хүн цугларагсдын дунд байв. Нэрийг Рамдхан гэнэ. Түүний хэсэг өртнүүдийг Жуман ивээлдээ аваад тосгондоо суулгачихсан юм байжээ.

	— Жуман захирагч гуай, та хэнийгээ чуулгын ахлагч болгохоо шалавхан шийдчихсэн нь дээр юм биш үү? Бид ахлагчийн үгийг дагах болно шүү дээ гэж Рамдхан ёжтойхон Жуманаас шаардав.

	Цугларагсдын дотор аль нэгэн шалтгаанаар түүнтэй тэрслэх хүн байгааг Жуман анзаарч мэдээд өгүүлрүүн:

	— Тийм ээ, тавтын чуулганы ахлагч, тэнгэр бурхан хоёрын үг яг адил. Тэгэхээр үүнийг манай эгч маань л мэдэх хэрэг шүү дээ. Энэ явдал надад ердөө пад байхгүй.

	Эмгэн тэндээс чарлан босож

	— Ээ бурхан минь, би бас мэдэх гэнэ шүү. Чи нэрлэж болдоггүй нь юу бил ээ? Би тэрийг чинь яаж мэдэх юм? гэв.

	Жуман ууртай байдлаар ширвэн

	— Энэ тухайд би ам нээхгүй. Та л энэ чуулгыг чуулуулж байгаа. Тэгэхээр аль дуртайгаа л шилж сонгох нь таны л хэрэг шүү дээ.

	Эмгэн Жуманын санааг гадарлаж

	— Хүү минь, чи юу ярьж байна вэ? Биднийг бурхан харж байна. Тэр тавтын ахлагч гэдэг чинь хэний ч нөхөр, хэний ч дайсан байдаггүй юм. Чамд өөр хүнд итгэл горьдлого алга байвал яах вэ, наад Алгу Чодрийгоо гаргаад тавьчих. Мэдэв үү? Надад түүгээр чинь тавтыг толгойлуулахдаа ердөө гутрахгүй, цааргалаад байх юм алга.

	Энэ үгийг сонсмогц Жуманын дотор далай болж наран нь гараад явчихлаа. Баярласнаа дотроо нууж өгүүлрүүн:

	— Алгу Чодрийг ч болгож болно л доо. Миний хувьд бол Рамдхан, Алгу хоёрын аль нь ч ердөө хамаа алга. 

	Алгу Чодрий аминдаа бас үүнд орооцолдохгүйг хичээж мултрах арга сүв эрэлхийлж өгүүлрүүн:

	— Эмээ гуай минь, та Жуман бид хоёрын үй зайгүй сайн найз болохыг мэднэ шүү дээ.

	Эмгэн дуугаа гүнзгийрүүлэн ноцтойхон байдлаар өгүүлрүүн:

	— Тийм ээ, хүү минь, тэгэхдээ анд нөхөд гэдэг чинь ариун үнэний золио биш шүү дээ. Тавтын ахлагчийн тархинд ариун үнэний тэнгэр оршдог болохоор амнаас чинь гарах үг болгон авралт тэнгэрийн зарлиг л гэсэн үг шүү дээ.

	Алгу Чодрий тавтын зөвлөлийн ахлагч боллоо. Рамдхан тэргүүтэй Жуманд тэрслэгчид аман дотроо эмгэнийг зэмлэн сууна.

	Алгу Чодрий шүүлтийг нээж өгүүлрүүн:

	— Жуман Шек! Чи бид хоёр хэрэгтэй үедээ хэн хэндээ тус хань болж нэг нь нөгөөгийнхөө төлөөнөө амиа тавьж явсан, өнө урьдын хосгүй сайхан найзууд байсан маань яах аргагүй үнэн. Харин яг одоо гээд яривал энэ эмээ, та хоёр надад ив ижилхэн харагдаж байна. Ингэхлээр чамд тавтынхнаас асуух юм байвал асууж ав.

	“Одоо ч юм бүхэн минийх болж шийдсэн хэрэг. Алгу Чодрий яах вэ дээ, аргалж ширэглээд л олон түмнийг хуурах гэж байгаа юм” гэж дотроо баттай итгэсэн Жуман амарлингуйхан байдлаар өгүүлрүүн:

	— Тавтынхан минь, та нар мэдэж байгаа. Мань хөгшин надад эдлэн хөрөнгөө өгөөд одоо гурван жилийн нүүр үзэж байна. Бурхан мэднэ ээ, энэ завсар ёстой юу л эдэлж хэрэглэж, идэж уухыг нь би чадах ядахаараа л залгуулж байсан маань үнэн. Өнөө болоход нагац эмээ юмаар гачигдаж дутагдахын зовлон үзээгүй. Би үүнийг чухам өөрийн эхээс өөрцгүй л санаж өргөж асрах, үзэж харахаа ч заалгахгүй, өөрийн үүрэг гэж үзэж явсан маань үнэн. Яаж мэдэх вэ, заримдаа манай эхнэр жаахан хайнгадуу байдаг байж болох юм. Гэхдээ энэ бол надад ямар хамаатай юм бэ. Харин эцэстээ өнөөдөр болоход нагац эгч маань надаас сар тутамд тусгай зардал нэхээд сууж байдаг болсон. Чухамдаа хогшил хөрөнгө гэх юм нь аль хэрийн юм байсан билээ гэдгийг та минь мэдэж байгаа шүү дээ. Үнэнийг хэлэхэд сар тутамд нэг хүний төлөө илүү зардал гаргаад байх тийм их чадал надад алга. Ер нь тэгээд хэлчихэд хөрөнгөө өвлүүлсэн хуудсанд нь ч гэсэн сар тутамд илүү зардал гаргаж байх талаар дурдсан юм юу ч үгүй шүү дээ. Тэгээгүй бол би хаанаас л иймэрхүү хөгийн юман дээр царай алдаад байх вэ дээ. Миний хэлэх гэсэн юм ердөө л энэ байна. Өөр юм алга. Тэгээд чухам тавт л юу гэж үздэг вэ түүгээрээ л шийдэх хэрэг биз гэж хэлээд суучхав.

	Алгу Чодрий шүүх тамгын газраар нэлээд явж байсан, туршлага дадлага бүхий болохоороо хууль дүрэмд бас тийм ч амаргүй байж. Түүний гаргаж тавьсан асуулт бүр нь Жуманын зүрхэнд зүү шаах лугаа адил нэвчиж эхлэв. Тэндээс Рамдханы бах ханаж сууна.

	«Үгүй, энэ Алгу чинь юу болчих нь энэ вэ? Саяхан л надтай энд суучихсан хуучнаараа ярьж хөөрөөд л сүйд болж байгаагүй сэн бил үү. Энүүхэн хооронд ингэж их хувираадахлаа гэж үү? Уг уурхайг минь онгичихдоо тулчихлаа гэж үү? Хэзээнээс хадгалсан өш хонзонгоо одоо гаргах нь энэ дээ. Өнөө л урьдын сүйд болж байсан найз нөхөр чинь хааччихлаа» гэж Жуман дотроо бодон учрыг нь олж ядан суутал тэндээс Алгу Чодрий шийдвэр сонсгож эхэллээ.

	«Жуман Шек! Тавтын чуулга хэргийн учрыг нягтлан үзэж эмгэний эдлэн хөрөнгөнөөс сар бүр тусгай зардлыг гаргаж байх боломжтой гэж үзээд эмгэнд хэрэглэх сар бүрийн тусгай зардлыг чиний зүгээс гаргуулан өгч байх нь зүйн хэрэг гэж үзлээ. Харин энэхүү зардлыг эс гаргавал үнэний ёсыг үл ойшоосноор үзэх болно гэдгийг анхааруулъя. Мэдэв үү, Жуман! Ингэж шийдэж байгааг» гэжээ.

	Шийдвэрийг сонсмогц Жуман «Үгүй, өнөө итгэлтэй дотно найз нөхөр чинь хааччихлаа даа. Өштнөөс өөрцгүй авир гаргаж өр лүү минь хутга шаадаг байна шүү. Ёстой л нөгөө хуурамчхан хорвоо гэдэг чинь энэ л байна даа. Өнөө их итгэж найдаж байсан ганцхан хүн маань яг цаг дээрээ тулахаар ингэж чаддаг байна шүү. Хүний чанар гэдэг чинь ингээд л танигддаг юм даа. Чи ч ёстой л цаг зуурын дагуул байж дээ. Энэ мэтээр энэ хорвоо хор дайсагналаар дүүрчихсэн байгаа хойно эх болсон өлгий нутаг маань энэлэл зовлон гай гамшгаас яаж салах вэ? Иймэрхүү амьтад эртхэн шиг эрлэгт хамуулан энэ хорвоогоос тонилж байх нь яасан юм бэ!» гэж дотроо бодлогошрон мэлэрч орхив.

	«Сүүг нь сүүгээр нь, усыг нь усаар ялгасан ийм л чуулгыг чинь ёстой тавтын чуулга гэхээс өөр юу гэх юм бэ. Нөхөр нөхрийнхөө төлөө үхэх нь зайлшгүй боловч үнэн шударгын ёсон дээр бол яг ийм байх ёстой. Ийм л үнэний суурин дээр энэ хорвоо тогтож байгаа юм. Үгүй бол аль хэзээний балраад өгсөн байхгүй юу» гэж Рамдхан болон бусад чуулагсад Алгу Чодрийгийн шулуун шударгыг үнэн голоосоо магтан шагшина. Энэ чуулганаас хойш Алгу Чодрий болон Жуман Шекийн найзын холбоо үндсээрээ ганхан суларлаа. Одоо тэд нэг доор суугаад ярьж хөөрөх нь ч харагдахаа байв. Урьдын найз нөхрийн дүрт аварга мод үнэн шударгын үл ялих үлээлтийг эс тэсэн шимгүй цөлийн элсэн манхан дунд уйтгарлан үүрэглэгч, хатсан заг шиг болж орхилоо. Одоо тэд хоорондоо ёсорхуу егөөрхөг харьцах боллоо. Уулзах нь уулзах боловч уг нь цаанаа л нэг хүйтэн. Жуман, өдөр шөнийн хорин дөрвөн цагийн эргэлтэд «чамайг даа!» гэдэг занал хорслыг дотроо хадгална. Чамаас яавал нэг өшөө авах бол гэдэг бодол хэзээ ямагт түүний сэтгэлийг шордоно.

	Сайн юманд саар мунддаггүй, муу юм модон улаатай гэхчлэн Жуманд өшөө авах өө сэв удаж түдсэн ч үгүй олдлоо.

	Урьд жил нь Алгу Чодрий, Батасараас бачаахий үүлдрийн сэлмэн эвэртэй сайхан хоёр шар ижилдүүлэн худалдаж авчирсан билээ. Хэдэн сарын турш л хавь ойрын хүмүүс харж үзэж шохоорхжээ. Тавтын чуулга болсон тэр сарын дараа хоёр шарын нэг нь үхчихлээ. Жуманын бах тав нь ханаж уулзсан хавьтсан болгондоо л «Муу санааны нь уршиг боловсорч байгаа нь энэ. Бурхан гэдэг чинь нүдтэй юм. Бидний юу хийж байгааг андахгүй шүү дээ» гэж ярьж явдаг болов. Чодрийн эхнэр “Жуман л лав нэг юм хийчихлээ” гэж түүнд шууд гэмийг тулгана. Чодрий ч өөрөө бас юу болчих оо бол гэж сэжиглэнэ. 

	Нэг өдөр Чодрийгийн эхнэр болон Кариманы хооронд энэ тухай нэг их ширүүн хэрүүл болж хоёр авгай бие биеэ хэлэхгүй муухайгаар ханатлаа хэлж авчээ. Жуман хэрүүлийг түргэн зогсоохыг хичээж авгайгаа загнаж тулааны талбараас зайлуулав. Харин тэгэхэд тэндээс Чодрий ойлгуулах ухуулах ажлаа учрыг тунгаах шүүмжлэлтэйгээр хийж байв.

	Одоо өрөөсгөл шараар юу хийнэ, ижилдэх хосыг нь ч эрээд олсонгүй. Эцэст арилжиж худалдчих нь ч зөв юм шиг санагдав.

	Тэр тосгонд Самчуу Саахуу гэдэг ганц шартай нэгэн худалдаачин байх бөгөөд тосгоноос шар тос, нишингэ хотын зах дээр аваачиж худалдаад оронд нь тэндээс дэлийн тос, давс зэргийг тосгонд авчирч наймаална. Тэр Алгугийн ганц шар дээр шүлсээ гоожуулан бодохдоо хэрэв түүнийг ямар нэг аргаар гартаа л нэг оруулаад авбал болох нь тэр. Өдөрт ядаж хоёр гурван удаа явдаг болохгүй юу. Ганцхан удаа явна гэдэг чинь юу ч болохгүй юм гэж бодно.

	Нэг өдөр уг шарыг таньц сайтай хүнээр тэргэнд оруулж барьж нэг үзлээ. Дараа нь үнэ хэлэлцэж сарын дараагаар үнэ өртгийг төлөхөөр тогтож уг шарыг атгадаа оруулж авлаа. Чодрийд ч мөнгөний их шаардлагагүй байснаас дав даруй авах гээд байх явдалгүй байлаа.

	Самчуу Саахуу шинэ шар аваад ёстой л хөдөлж гарлаа. Өдөрт гурав, дөрвөн удаа тээвэр хийж эхэллээ. Тээвэр л хийж байвал шарыг услах тэжээх ч бүр яамай болжээ. Зах дээр аваачаад урд нь жаал зугаа хатсан дэрс өвс хаяж орхино. Хөөрхий муу шар идэж ч завдаагүй байтал нь ахиад л хөллөх болчихно. Алгугийнд байхдаа яаж наргиж тонгочдог байлаа даа. Өчүүхэн төдий юм хавчуулаад саахалтын дайтайхан газар гүйж тонгочоод орж ирдэг байж. Шөнө болохдоо сүрэл, тунгалаг ус, шар будааны хольц шилж зооглоно. Тэгээд ч зогсохгүй үе үе шар тос ч хүртдэг байжээ. Түүнийг өглөө үдэшгүй нэг хүн байнга асран тэжээж илж таална. Ингэтэл шар өдөр шөнөгүй зүтгэсээр ганцхан сарын дараа шал унаж буулга харахтайгаа зэрэг л яс нь янгинан ганц зүтгэхэд ч бэрх санагдана. Хавирга сүврэг нь хэрзийн ярайж нүд халтирам болов. Амь гол л тасраагүйгээс хойш албадлага зодоог тэсэхээс л өөр аргагүй болж иржээ.

	 

	* * *

	 

	Нэг өдөр дөрөв дэх удаагийн зөөвөрт Саахуу ачааг давхарлан ачжээ. Өдөржингөө талхигдсан хөөрхий адгуус ахин явна гэхэд тун ч бэрх байсан боловч эзний шавхуурдалт мөндөр мэт буулаа. Яах вэ дээ, юу л болов гэж, хөөрхий адгуус байдаг хүчээрээ зүтгэж алдаа л биз. Нэлээд шогшсоны эцэст нэг жаахан амьсгаа авах гэж явдлаа удаашруулсан авч Саахуу авгай гэрийн зүг яаравчлан хайр найргүй балбаж гарав. Хөөрхий шар эцсийн хүчээ шавхан гаргавч хүч барагдан газар шурган ойчлоо. Саахуу учир зүггүй занчиж гарсан авч дахин өндийж эс чадлаа. Эврээс нь барьж дугтарч үзлээ. Хамар луу нь ёворч шаралхаж үзлээ. Гэвч үхсэн амьтан өндийж яахин чадах билээ. Саахуу сая ухаан орж шарыг тэрэгнээс нь салгаж ачаагаа яахан аваачна вэ гэдэг бодолд нэн тэргүүнд автагдав. Тосгоны зам бүрий болохтой зэрэг аньсан нүд шиг харанхуй болж хавь ойрд харагдах үзэгдэх юмгүй болдог. Ядаж ойр зуур тосгон суурин ч байсангүй. Саахуу уурлахдаа үхсэн шарыг зодож үзэв. «Заяагүй амьтан» гэж харааж ч үзлээ. «Үхээр чинь үхэх л юм бол, үүдэнд минь хүргэж өгөөд үхэхгүй. Эзгүй хээр харанхуй зам дээр хаяад үхдэг нь юу вэ. Одоо юугаар тэргээ татуулдаг билээ» гэхчлэн элдэвчлэн загнаж шатаж гарчээ.

	Хэдэн шуудай нишингэ, хэдэн лүү шар тостой хамт зарж хэд гурван рупи хэтэвчиндээ хийсэн байлаа. Харин давс ачаастай байгаа тэргээ хээр яахан хаяж болох билээ. Арга буюу тэндээ л шөнийг өнгөрөөхөөр шийдэж Саахуу тэргэн дээрээ гараад хэвтэж авлаа. Мод толгойгоороо шөнийн ихэнхийг саатуулсан авч жолоо алдаж нэг мэдэхэд үүр цайсан байлаа. Сэрэнгүүтээ л тэмтэрч үзтэл хэтэвч нь үгүй болжээ. Сандран босож ийш тийшээ харвал хэдэн лааз тос ч алга болсон байлаа. Гол нь харлахдаа тархи нь эргэж унан тусан гүйсээр уйлж дуулсаар өглөө эрт гэртээ орж ирэв. Эзэн авхай өөдгүй мэдээг сонсмогцоо уйлан чарлаж «Үхсэн муу новш муу ёрын шар өгч амьдралдаа бөөцийлсөн хайран юмыг минь дуусгаж орхилоо» гэж Алгу Чодрийг харааж гарлаа.

	 

	* * *

	 

	Ийм явдал болсноос хойш нэлээд хэдэн сар өнгөрлөө. Алгу шарынхаа өртгийг нэхэхээр ирэв. Саахуу авгайнхаа хамтаар боргодог нохой шиг шаагилдаж, «Үгүй ер бас, наана чинь хамаг амьдралдаа базаасан жаахан юмнаасаа салж балраад байхад энэ муу бас үнэ өртөг гэж явдаг байна шүү. Үхсэн хүүрийнхээ төлөө бас үнэ өртөг нэхэх санаатай гэнэ шүү. Биднийг юу ч мэдэхгүй мал гэж санаж байна уу. Бид ч бас хүний үрс шүү. Тийм амархан таатай мангуу тэнэгүүд чинь эндээс л өөр газар байгаа байх. Ичих нүүрэндээ илэг нааж байгаад үнэ өртгөө нэхээрэй. Сэтгэл чинь зовохгүй бол наад шараа аваад яв. Нэг сарын оронд яах вэ, хоёр сар ч болсон эдлээд үз. Аль хэр ашиг хонжоо олох нь вэ» гэж хуучин муу шар луугаа зааж ам амандаа бурж гарч гэнэ.

	 

	* * *

	 

	Чодрий сайн муу юмыг нэлээд өнгөрүүлсэн толгой учир «ийм үед ч хүн ингэдэг юм» гэж Саахуугийн аашилж загнан, авирлаж шатахыг нь зөвтгөн тэвчиж дуугүйхэн шиг буцжээ. Гэвч 150 рупигээр гар угаана гэдэг тийм ч амар биш байлаа. Нэг удаа тэд үг зөрж хэрэлдэв. Саахуу шийдэм авчрахаар гэр лүүгээ харайв. Эхнэр ч тулалдааны талбарт агсан зогсов. Өч мөчөөгөө эс өгөлцсөөр эцэст тэд гардан тулалдаанд орлоо. Саахуугийн авгай гэртээ үсрэн орж хаалгаа хаалаа. Шуугиан ихэд дэгдсэн учир тосгоныхон нэгхэн мөчид тэнд хуран цугларав. «Иймэрхүү хэрүүл зодооноос хэрэг бүтэх юм гэж юу байх вэ. Тавтын чуулга л хийлгэж шийдээ харцгаахгүй юу» гэж тэнд цугларагсад ухуулан ятгав. Саахуу хүлээн зөвшөөрч, Алгу ч тэгье гэлээ.

	Маргаашаас нь эхлэн тавтын чуулгын бэлтгэл явагдаж эхлэв. Хоёр тал тус тусынхаа бүлгийг зохион байгуулж эхэллээ. Гурван хоногийн дараа өнөө модны доор тавтын чуулга хурав.

	Тариалангийн талбайд турлиахын чуулга хурж, буурцгийн үрд амт нь орсон эсэхийн тухай асуудлыг шийдвэрлэх ширүүн тулалдаан явагдаж, манагчийн үргээлгийн зовуурьт дуу тасралтгүй сонстон байгаа оройн цаг байлаа. Моддын мөчир дээр тотинуудын чуулга дэглэж анд найзыгаа алан буудахаас ч буцдаггүй хүн гэдэг амьтанд шувуухай бид хайрын сэтгэлээр хандахын хэрэг байна уу гэдэг асуудлаар маргаан бас явагдаж буй цаг ажээ.

	Тавтын чуулга жигдрэв.

	— Одоо зүгээр суугаад яах вэ. Тавтаа шалавхан сонгочихъё. За Алгу чи хэн хэнийг гаргахаа шалав хэл гэж цугларагсад шаардав.

	Алгу гүндүүхэн зан гаргаж,

	— Самчуу Саахуу гуай л гаргана биз гэж хэлэв. Самчуу Саахуу тэндээс шалавхан босож хахирган дуугаар

	— Миний талаас Жуман Шек гэж нэр дэвшүүлэв.

	Жуманы нэрийг сонсмогц Чодрийгийн дотор палхийж зүрх нь түг түг цохилов. Алгугийн найз Рамдхан үг таслан босож.

	— Чодрий, чамд татгалзах юм байхгүй гэж үү? гэж чарлав. Чодрий урамгүйгээр

	— Үгүй, надад дургүйцэх юм юу байх вэ гэж хариулав.

	Зан төрхөөр эвдэрч яваа хүнд заримдаа хэрэв өндрөөс өндөр хариуцлага тулган өгөөд түүнийг нь сайн ойлгуулаад өгчих юм бол тэр хүн өөрийгөө гэнэт эрс өөрчлөн засаад авдаг явдал ч байдаг. Жишээлээд ярихад, сэтгүүлч хүн энгийн амьдрал дотор хутгалдан явах үедээ үзгийнхээ үзүүрийг чөлөөтэй хөдөлгөж түшмэдийн хүрээлэнг жигшсэн нүдээр дайран байдаг билээ. Хэрэв түүнд түшмэдийн хүрээлэнд сууж хувь хуваалцах завшаан олдох юм бол тэр уг хүрээлэнд өлмийгөө тавимагц л өнөө чөлөөт үзгийнхээ уян хатан, бодол төгөлдөр, үнэн цайлганаа тавин туудаг шүү дээ. Энэ явдал бол гагцхүү үүрсэн хариуцлагадаа л боогдож байгаа хэрэг юм. Гэнэхэн залуудаа хүн яаж түвэргэдэг билээ дээ. «Удам угсааг минь энэ л баллана шүү» гэж аав ээж нь айн зовж байдаг. Харин тэр залуу, авгай авч орон гэр толгойлохдоо хэзээ хэзээний юм шиг төвшин томоотой хүн болчихдог шүү дээ. Энэ бас л орон гэрийн үүрэг орой дээр туссаных юм.

	Яг ийм байдал Жуман Шейкт иржээ. Тэр тавтын зөвлөлийн ахлагч болж өндөр суудалд суумагцаа л уг асуудлын буруу зөвийг буурь алдахгүй яасхийгээд зөв ялгах вэ гэдэг бодолд автагджээ. Шар үс бүрийг нь өрвийлгөн хорсгож байсан өнөөх хонзонгоо ч бодох сэхээ түүнд орсонгүй.

	Алгу, Саахуу хоёр ээлж дараагаар өчгөө мэдүүлж дуусгалаа. Хоёр талын мэдүүлгийг тунгаан үзээд Саахуу, Алгуд өрөө төлөх ёстой гэдэг шийдвэрт тавтын зөвлөл санал нэгтэй хүрчээ. Алгу шарынхаа үнийг бүрэн авах бол уу, эсхүл Саахуу үхсэн шараас болж багагүй хохирол үзсэн болохоор төлөх үнэнээс нь хасагдах бол уу гэдэг дээр л хүмүүс дотроо зөрлөө. Эхний хоёр өөр бодол эцсийн шийдвэрийг өөрчлөх ёс бий. Гэтэл Саахуу шарын үнийг зөвхөн ёс бүрнээр төлөөд зогсохгүй харин бүүр нэмж торгууль төлөхөөр таслагдсаныг хүмүүс нэг дуугаар дэмжлээ. Юу гэвэл, зан аашныхаа балмадаас болж Саахуу шараа алж өөрөө өөрийгөө хохироосон учир түүнийг уучлах талгүй бөгөөд ер нь ч малтай энэ мэтээр балмад харилцагчдад санамж өгөх ёстой байна. Нарийн нягтаар тунгаан үзээд батлан гаргасан шийдвэрээ Жуман чанга гэгч дуугаар олны өмнө уншин сонсгосон нь: «Тус тавтын зөвлөл Алгу Чодрий, Самчуу Саахуу нарын мэдүүлгийг сонсож нарийвчлан хянан үзлээ. Худалдах үед шард ямар нэгэн өвчин эмгэг үл таарах зүйл байгаагүй нь үнэн учир шарын үнийг зохих ёсоор авах эрхийг Алгу Чодрийд олгосугай. Хэрэв Самчуу шарын үнийг тэр цагт нь бүрэн төлсөн байсан сан бол энэ асуудал тавтын зөвлөлд босож ирэх үндэсгүй байжээ. Шарын үхэл шунахай эзний хэт эдлэлт, шим тэжээлийн дутмагаас болсон учир Алгуд нялзах зүйл огтхон ч байхгүй гэж үзнэ ээ» гэжээ.

	Шар албал яадгийг үзүүлэхийн тулд Самчууг заавал торгох ёстой гэж мэтгэж байсан Алгугийн найз Рамдханы сэтгэлд энэхүү шийдвэр бүр ч их таалагджээ. Гэвч Жуман энэ бол Тавтын зөвлөлөөс гадуур шийдвэрлэх асуудал гэсэн мэтгэлийг няцаав. Самчуу амьдрал байдлаа тоочин өршөөл гуйн өчихөд үнэ өртгийг хасах тухайн асуудал гагцхүү Алгугийн бүрэн эрхийн хэрэг гэж хариулав.

	Алгу хөдөлсөн сэтгэлээ тэр болгон барьж эс чадан ухасхийн босож «Тавтын зөвлөлд ялалт!» гэж дахин дахин чанга хашхирлаа. Цугларагсад тосон авч тосгон даяар «Тавтын зөвлөлд ялалт» гэдэг дуугаар цуурайтлаа. Хүн бүхний амнаас Жуманыг магтсан дуу гарна. 

	Нэг нь:

	— Юмыг үнэнээр шийднэ гэдэг чинь ёстой л энэ дээ гэхэд нөгөө нь:

	— Энэ, ганц хүний дурын хэрэг биш ээ. Хуулийн ширээнд төрийн зүрх оршдог болохоор тэдний бодлыг үнэндээ төр жолооддог юм. Тэгэхлээр тавтын зөвлөлийг давах юм гэж хаа байх вэ гэлцэнэ.

	Жуман босон харайж Алгугийн хүзүүгээр тэврэн авч,

	— Өнгөрсөн Тавтын чуулганаас хойш би, чиний тангараг авсан дайсан болж билээ. Өнөөдөр л би тавтын зөвлөл гэдэг чинь чухам юу болохыг ухаж мэдлээ. Тэнд суусан бүхэнд өөрийгөө гэх хувийн бодол арилчихдаг юм байна. Нөхөр, дайсан гэдэг түүнд падгүй болж, гагцхүү үнэний мөрийг хөөдөг юм байна. Хуулийн суудлынхан төрийн амаар дуугардаг юм байна гэдгийг би одоо л ойлголоо. Найз минь чи надад бүү юм бодоорой гэв.

	Алгу ч биеэ барьж эс чадлаа. Жуманы мөрөн дээр толгойгоо тавин асгаруулж гарлаа. Мэлмэрэн асгарах тэрхүү нулимс нь найз хоёрын буруу ойлголтын хир буртгийг угаан цайлгаж анд найзын холбооны үр үндсийг тэтгэн дэвтээжээ.

	 

	⁂

	Уг номыг “Болор дуран” шалгуураар шүүсэн болно. 
Программтай танилцах бол сурталчилгаа дээр товшиж холбоос руу орно уу.

	ӨГЛӨГИЙН ЭЗНИЙ СОНОРТ

	Манай номын санд байгаа бүх номыг та хүссэн үедээ ҮНЭ ТӨЛБӨРгүй авч уншиж болно.
Аливаа ажлыг хийхэд зардал гардаг шиг уг номын санг бүтээхэд багагүй зардал гарч байгаа.
Та улам олон ном ингэж унших хүсэлтэй бол бидний ажлыг дэмжин манай номын санд НОМоор болон МӨНГӨөр хандив өргөж болно.

	Таны хандивласан мөнгө:

	- хэвлэгдсэн номыг цахим хэлбэрт оруулах,

	- цахимд оруулсан номыг ариутган шүүх,

	- цахим технологийн тоног төхөөрөмж авах,

	- цахим номын санг өргөжүүлэх,

	- цахим номын сангийн чиглэлээр судалгаа хийж, сурч байгаа оюутан судлаачийг дэмжихэд зарцуулагдана.

	Хандив өргөх данс 

	"Хаан банк"

	5027 8982 35 (төгрөг) ЦОГТ ОХИН ТЭНГЭР САН

	5027 9685 00 (доллар) Tsogt okhin Tenger san

	Qpay-гээр бол (линк)

